
§ 36 naapertorlugu apeqqummut nr. 2010-168-imut akissut

Inatsisartut suleriaasianni § 36, imm. 1 naapertorlugu praktikerfissaaleqisarneq pillugu 
15. september 2010-mi arlalinnik apeqquteqarputit.

Apeqqutit apeqqutigineqarnerisa tulleriiaarneri malillugit akineqarput:

1.  Ilinniartut  ilinniakkaminnik  aallarniinissaminnut  atatillugu  suliffeqarfimmi 
isumaqatigiissuteqarfissaaleqisartut,  praktik-erfissaaleqisartut,  eqqarsaatigalugit 
Naalakkersuisuusut sunik iliuusissanik pilersaaruteqarpat? 

Akissut: Inuusuttut  amerlanerujartuinnartut  ilinniagaqarusupput  naallu 
praktikerfissat amerligaluartut piumasaqassuseq malinneqarsinnaanngilaq. 

Kalaallit  Nunaanni  suliffeqarfiit  ullumikkut  sulinerminni  isumaginninnikkut 
akisussaanermik  ilaatitsisuupput.  Inuussutissarsiornermi  sulisut  ilinniarsimasut 
piumaneqarput  ilinniartullu  aamma  suliaqarfimmit  akisussaaffigineqarnerat 
ilisimaneqaleriartuinnarluni. 

Inuussutissarsiutinut  ilinniartitaanerit  1.  januar  2011-mit  suliffeqarfinngussapput 
namminersortut  pisortanit  pigineqartut  namminneq siulersuisullit  inuussutissarsiortunit 
peqataalluarfigineqartussanik.  Taamaattumik  inuussutissarsiortut  ilinniartunik 
ilinniartitsinermut  ilanngunneqarnerunissaat  Naalakkersuisut  naatsorsuutigaat. 
Qanimuunerusoq suleqatigiinnikkut aamma praktikerfissat amerlanerulersinneqarnissaat 
neriuutigaarput.

Ullumikkut  inuussutissarsiutinut  ilinniarfiit  ilinniarfigisami  praktikertitsisinnaanermut 
periarfissaq  atorluartarpaat.  Ilinniarfigisami  praktikertarneq  tassaavoq  ilinniarfiup 
ilinniartumut  inuussutissarsiornermi  suliassaraluinut  assingusunik  suliakkiisarnerat. 
Praktikernermi ilinniartoq inuussutissarsiortuni praktikerfissarsiussaaq. Aaqqissuussineq 
pilersinneqarpoq  ukiup  ilinniarfiusup  siulliup  ingerlanerani  praktikerfissarsisoqarnissaa 
neriuutigalugu ilinniartut ilinniartitaanermut amerlanerusut akuerineqartarnissaat pillugu. 
Taamaaliornikkut  inuusuttut  amerlanerusut  inuussutissarsiutinut  ilinniakkamik 
allartitsisinnaapput.

Erseqqissaatigineqassaarli  ilinniarfigisami  praktikerneq  ilinniartup  ilinniartuutillillu 
akornanni  ataqatigiittoqannginnera  pissutigalugu  praktikernivimminngarnit  suliatigut 
naapertuutinnginnerummat. 

2.  Naalakkersuisuusut  nunanik  allanik  isumaqatigiissusiornissanik  pilersaaruteqarpat, 
taamaassimanngippat  sunik  allanik  iliuusissanik  pilersaaruteqarpat,  qaqugulu 
pilersaarutit  aallarnisarniarneqarnissaat  pilersaarutigineqarpa,  pilersaaruteqarpallu 
pineqartunik qaqugu saqqummiussinissat ingerlanneqassappat?

Akissut: Nunani  avannarlerni  ilinniartitaanermi  atuagarsornerup  suliatigullu 
misilittagaqaleriartornerup  paarlakaaffigisaannik  inuussutissarsiutinut  ilinniartitaanernik 
maani  Nunatsinnisulli  tunngaveqarluni  sanarfiffiusuni  suleqatigiinnerup 
nukittorsarneqarnissaa pingaaruteqarpoq. 

Ullumikkut  inuusuttavut  Danmarkimi  praktikerfissarsiorsinnaapput  taamatullu  aamma 
Danmarkimi ilinniarnissartik toqqarsinnaallugu. 

Inuussutissarsiutinut  ilinniartitaanermut  tunngasuni  Nunatta,  Islandip  Savalimmiullu 
akornanni  suleqatigiittoqalernissaa  Nunat  Avannarliit  Killiit  Siunnersuisooqatigiiffiata 
maanna sulissutigaa.  Ungasinnerusoq eqqarsaatigalugu  ilaatigut  inuussutissarsiutinut 
ilinniartitaanerni ilinniartut ilinniartitsisullu paarlakaannerunissaat anguniagaavoq.  

Tamatumunnga  nangitsissutitut  inuusuttut  Nunatsinni  Nunanilu  Avannarlerni 
praktikerfissarsiornissamut  periarfissaat  pillugit  siunnersorluarneqartarnissaannik 
qularnaarinissarput pingaaruteqarpoq. 

Ilinniarfinnik  amerlanerusunik  pissarsinissamut  toqqagassanut  allanut  tunngatillugu 
ilinniarfiit  ilinniarnermik  aaqqissuussinermut  akisussaasuusut 
kaammattorneqarsinnaapput piffissamik praktikerfiusumik suliatigut illersorsinnaasumik 
sivikilliliisinnaanermut  periarfissanik  misissueqqullugit,  taamaalilluni  ilinniartut 
amerlanerusut ilinnialersinnaaqqullugit.

3.  Pilersaarutinik  piareersimasoqarsimappat,  pilersaarutit  qanoq 
aningaasalersorniarneqarpat,  Namminersorlutik  Oqartussanit  tamakkiisumik 
aningaasalersorneri ingerlanniarneqarpat, qanorlu aningaasalersorniarneqarpat?

Akissut: Praktikerfissaaleqinerup  aaqqinneqarnissaanut  aningaasaleeqqinnissaq 
Naalakkersuisut pineqanngissoraat.

Taamatuttaaq  inuussutissarsiortunut  oqaatigineqarpoq  tapiissuteqartoqaqqinnissaa 
pisariaqartinneqanngitsoq  praktikerfissanilli  pilersitsinikkut  iluaqutissartaasut  pillugit 
paasititsiniaanissaq pisariaqartinneqarnerusoq.

Tamanna  tunuliaqutaralugu  praktikerfissanik  amerlanerusunik  pilersitsinissamut 
tunngatillugu  aningaasanut  inatsimmi  aningaasartuuteqaqqinnissaq 
pilersaarutaanngilaq. 

Inussiarnersumik inuulluaqqusilluta

